
          ᑲᑐᔾᔭᒐᐅᓪᓗᓂ 
   ᑐᓴᒐᒃᓴᙳᖅᑎᑕᑦ 

 
 

 

ᓄᓇᕘᑉ ᒐᕙᒪᒃᑯᖏᑦ ᐱᓕᕆᐊᖑᓂᐊᖅᑐᓂᒃ 
ᐸᕐᓇᒍᑎᓕᐅᖅᐳᑦ ᓇᑦᑎᓕᖕᒥᐅᑦ ᓇᓄᖅᓯᐅᕐᕕᖓᓄᑦ 

 
ᐃᖃᓗᒃᑑᑦᑎᐊᖅ ᓄᓇᕗᒥ (ᒪᐃ 30, 2001) - ᐃᑯᐱᒡᕕᓕᕆᔨᒃᑯᓐᓄᑦ ᒥᓂᔅᑕ ᐅᓛᔪᒃ 
ᐊᑭᓱᒃ ᑲᑎᖃᑎᖃᓚᐅᕐᒪᑦ ᐊᒃᑐᖅᑕᐅᓂᕐᓗᒍᑎᖃᖅᑐᓂᒃ ᓇᓐᓄᒍᓐᓇᐅᑏᑦ 
ᐅᓄᕈᓐᓃᖅᑕᐅᒋᐊᕐᓂᖏᓐᓄᑦ ᓂᕕᖓᑖᑦ ᓇᑦᑎᓕᖕᒥᐅᑦ ᓇᓄᖅᓯᐅᕐᕕᖓᓂ. 
 
ᑭᒡᒐᖅᑐᖅᑎᒋᔭᐅᔪᑦ ᕿᑎᕐᒥᐅᓂ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ ᐊᒻᒪᓗ ᐱᖓᓲᔪᑦ 
ᐆᒪᔪᓕᕆᔨᒃᑯᓐᓄᑦ ᑲᑐᔾᔨᖃᑎᒌᖑᔪᑦ ᓄᓇᓕᖕᓂ ᐊᒃᑐᖅᑕᐅᓂᕐᓗᖃᑕᐅᔪᓂ ᑭᒡᒐᖅᑐᐃᔪᑦ 
ᒥᓂᔅᑕᒥᒃ ᑲᑎᖃᑎᖃᓚᐅᕐᒪᑕ ᐅᖃᐅᓯᖃᕋᓱᒃᖢᑎᒃ ᐱᓕᕆᐊᖑᓂᐊᖅᑐᓄᑦ ᐸᕐᓇᒍᑎᓂᒃ 
ᓇᓄᒐᓱᒍᑎᓂᒃ ᓇᑦᑎᓕᖕᒥᐅᑦ ᓇᓄᖅᓯᐅᕐᕕᖓᓂ ᐊᒻᒪ ᖃᓄᖅᑑᖃᑎᒌᖁᓪᓗᒋᑦ ᑖᒃᑯᐊ 
ᓄᓇᓖᑦ ᖃᓄᒃᑲᓐᓂᖅ ᑮᓇᐅᔭᓕᐅᕈᑎᒃᓴᖃᖁᓪᓗᒋᑦ ᑕᒪᑐᒪ ᐊᓯᐊᒍᑦ. 
 
ᔮᓐᓄᐊᕆ 2001-ᖑᑎᓪᓗᒍ ᑖᒃᑯᐊ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᓐᓄᑦ ᑲᑎᒪᔨᕐᔪᐊᑦ 
ᐋᖅᑭᒃᓯᓕᓚᐅᖅᓯᒪᖕᒪᑕ ᓇᓐᓄᒐᓲᑎᖏᑦ ᐅᓄᕈᓐᓃᕆᐊᖅᑕᐅᖁᓪᓗᒋᑦ ᐊᕐᕌᒍᒥ 2000/01-
ᒥ ᓇᑦᑎᓕᖕᒥᐅᑦ ᓇᓐᓄᒐᓱᒡᕕᖓᓂ ᒪᑭᓐᓛᒃ ᑲᖏᖅᖢᖓᓂ 32-ᓂᒃ 12-ᓄᑦ 
ᐅᓄᕈᓐᓃᕆᐊᖁᓪᓗᒋᑦ ᓇᓐᓄᒍᓐᓇᐅᑎᖏᑦ. ᑖᒃᑯᐊ ᓄᓇᕘᒥ ᐆᒪᔪᓕᕆᔨᕐᔪᐊᒃᑯᑦ 
ᑲᑎᒪᔨᖏᑦ ᐋᖅᑭᒃᓯᓕᓚᐅᕆᕗᑦ ᐅᓄᕈᓐᓃᕆᐊᖅᑎᑕᐅᓂᖓ ᐅᖓᕙᕆᐊᖅᓯᒪᖁᓪᓗᒍ ᐊᕐᕌᒍ 
2001/02-ᒥ ᓇᓐᓄᒐᓱᖕᓇᐅᑎᓪᓗᒍ. ᑕᒪᑐᒥᖓ ᐋᖅᑭᒃᓯᓕᓚᐅᖅᓯᒪᔪᑦ 
ᕿᒥᕐᕈᓇᒃᓯᓚᐅᖅᖢᑎᒃ ᖃᐅᔨᓴᖅᑎᕐᔪᐊᓄᑦ ᐃᑯᐱᒡᕕᓕᕆᔨᓄᑦ ᖃᐅᔨᓴᖅᑕᐅᓂᑯᓂᒃ.  
ᓇᓐᓄᒍᓐᓇᐅᑎᖏᑦ ᐅᓄᕈᓐᓃᕆᐊᖅᑎᑕᐅᓚᐅᖅᑎᓪᓗᒋᑦ ᒥᓂᔅᑕ ᐊᑭᓱᒃ ᓂᐅᕐᕈᓚᐅᖅᑐᖅ 
ᑕᓗᕐᔪᐊᓄᑦ, ᐅᖅᓱᖅᑑᒧᓪᓗ ᐃᖃᓗᒃᑑᑦᑎᐊᒧᓪᓗ ᑲᑎᒪᖃᑎᖃᕆᐊᖅᑐᖅᖢᓂ 
ᐋᖅᑭᒃᑕᐅᓂᖏᓐᓄᑦ ᐊᒃᑐᖅᑕᐅᓂᕐᓗᖕᓂᖏᑦ ᐱᔾᔪᑎᒋᓪᓗᒋᑦ. 
 
“ᑲᑎᖃᑎᒋᑎᓪᓗᒋᑦ ᓄᓇᓕᖕᓄᑦ ᑭᒡᒐᖅᑐᖅᑎᒋᔭᐅᔪᑦ ᔮᓐᓄᐊᕆᐅᑎᓪᓗᒍ, ᐃᓱᒫᓗᒋᔭᐅᔪᑦ 
ᑐᓴᓚᐅᖅᑕᒃᑲ ᑮᓇᐅᔭᓕᐅᕐᓂᒃᓴᒃᑲᓐᓂᖏᑦ ᐊᒃᑐᖅᑕᐅᓂᕐᓗᖕᓂᖏᓐᓄᑦ ᓇᓐᓄᒐᓱᒍᑏᑦ 
ᐅᓄᕈᓐᓃᖅᑕᐅᒋᐊᕐᓂᖏᑦ ᐱᔾᔪᑎᒋᓪᓗᒋᑦ, ᓴᙱᔪᓂᒃ ᐅᖃᐅᓯᒃᓴᖃᓚᐅᖅᑐᑦ ᖃᓄᖅ 
ᖃᐅᔨᓴᖅᑎᕐᔪᐊᑦ ᖃᐅᔨᓴᐃᑎᓪᓗᒋᑦ ᖃᐅᔨᓴᐃᓂᖏᑦ ᐱᕚᓪᓕᕈᓐᓇᕆᐊᒃᓴᖏᓐᓂᒃ,” ᒥᓂᔅᑕ 

ᐊᑭᓱᒃ ᐅᖃᓚᐅᖅᑐᖅ. “ᑖᒃᑯᐊ ᐊᕐᕕᓂᓖᑦ ᐱᒋᐊᖅᑕᐅᖁᔭᒃᑲ ᑕᒪᑐᒪᓂ ᐱᓇᓱᐊᕈᓯᒥ 
ᖃᐅᔨᒃᑲᐅᑎᒋᔭᒃᑲ ᑖᒃᑯᓄᖓ ᐃᓱᒫᓗᒍᑕᐅᔪᓄᑦ ᐋᖅᑭᒍᑕᐅᓇᓱᐊᖅᓯᒪᔪᑦ.” 
 
 

 ᐱᕙᓪᓕᐊᔪᓕᕆᓂᕐᒧᑦ ᐱᒋᐊᕈᑎᒃᓴᓄᑦ ᑮᓇᐅᔭᑦ: ᑖᒃᑯᐊ ᓄᓇᕘᑉ ᒐᕙᒪᒃᑯᖏᑦ 
ᑮᓇᐅᔭᓂᒃ $200,000-ᓂᒃ ᓴᓂᕐᕙᐃᓯᓯᒪᔪᑦ ᑕᒪᑐᒧᖓ ᐊᕐᕌᒍᒧᑦ 
ᐱᕙᓪᓕᐊᔪᓕᕆᓂᕐᒧᑦ ᐱᒋᐊᖅᑎᑦᑎᔪᒪᕈᒪᒍᓂ ᑮᓇᐅᔭᖅᑖᖑᔪᓐᓇᕐᓂᐊᖅᑐᓂᒃ 
ᓄᓇᓕᖕᓄᑦ ᐊᒃᑐᖅᑕᐅᓂᕐᓗᒃᑕᐅᓯᒪᔪᓄᑦ ᑮᓇᐅᔭᓕᐅᕈᑎᒃᓴᒃᑲᓐᓂᕐᓂᒃ 
ᐱᒋᐊᖅᑎᑦᑎᖁᓪᓗᒋᑦ ᓇᓄᐃᑦ ᐊᓯᐊᒍᑦ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ. 

  
 ᐃᓄᐃᑦ ᖃᐅᔨᒪᔭᑐᖃᖓᑦ: ᑐᒃᓯᕋᐅᑎᑎᒍᑦ ᓄᓇᓕᖕᓂ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᖃᐅᔨᓴᐃᖁᓪᓗᒋᑦ ᓇᓄᐃᑦ ᒥᒃᓵᓄᑦ ᓇᑦᑎᓕᖕᒥᐅᑦ 
ᓇᓄᖅᓯᐅᕐᕕᖓᓂ ᒪᑭᓐᓛᒃ ᑲᖏᖅᖢᖓᓂ ᐊᕐᕌᒎᒃ ᒪᕐᕉᒃ ᐊᓂᒍᕋᓱᖕᓂᖓᓂ 
ᐱᓕᕆᐊᖑᓂᐊᕐᓗᑎᒃ. ᑖᒃᑯᐊ ᐃᑯᐱᒡᕕᓕᕆᔨᒃᑯᑦ ᐱᓕᕆᖃᑎᖃᖅᓯᒪᓕᖅᑐᑦ 
ᓄᓇᕘᒥ ᑐᙵᕕᒃᑯᑦ ᑎᒥᖓᓐᓂᒃ ᐃᓗᓕᖏᓐᓂᒃ ᑖᒃᑯᐊ 
ᓇᓗᓇᐃᖃᑎᒌᒐᓱᐊᖅᖢᑎᒃ, ᖃᐅᔨᓴᐃᓂᐅᔪᑦ ᓂᕆᐅᒋᔭᐅᕗᑦ 
ᐱᒋᐊᕐᓂᐊᕆᐊᖏᓐᓂᒃ ᐅᑭᐊᒃᓵᖅ 2001-ᒥ. 

 
 ᖃᐅᔨᓴᖅᑎᕐᔪᐊᑦ ᖃᐅᔨᓴᐃᓂᖏᑦ:  ᖃᐅᔨᓴᖅᑎᕐᔪᐊᓄᑦ ᖃᐅᔨᓴᐃᓂᕆᔭᐅᔪᑦ 

ᓇᓄᐃᑦ ᐅᓄᕐᓂᖏᓐᓂᒃ ᓈᓴᐃᓂᐊᕐᒪᑕ ᓇᑦᑎᓕᖕᒥᐅᑦ ᓇᓄᖅᓯᐅᕐᕕᖓᓂ ᒪᑭᓐᓛᒃ 
ᑲᖏᖅᖢᖓᓂ ᐃᑯᐱᒡᕕᓕᕆᔨᒃᑯᓐᓄᑦ ᐊᕐᕌᒎᒃ ᒪᕐᕉᒃ ᓈᓇᓱᐊᕐᓂᖏᓐᓂ. 
ᐊᒻᒪᓗᑦᑕᐅᖅ ᐅᓄᕐᓂᖏᓐᓂᒃ ᓇᓄᐃᑦ ᓈᓴᖅᓯᓗᑎᒡᓗ ᖃᐅᔨᓴᐃᒃᑲᓐᓂᕐᓂᐊᕆᕗᑦ 
ᓯᑰᑉ ᖃᓄᐃᓐᓂᖓᓂᒃ ᑲᖏᖅᖢᒥ ᓇᑦᑏᓪᓗ ᐅᓄᕐᓂᖏᓐᓂᒃ ᐃᓱᒫᓗᒋᔭᐅᔪᓂᒃ 
ᐊᖑᓇᓱᒃᑎᓄᑦ ᓈᓚᒐᓱᖕᓂᖏᓐᓄᑦ ᓇᓄᐃᑦ ᐅᓄᕐᓂᖏᑦ ᖃᓄᖅ 
ᐅᓄᕈᓐᓃᕆᐊᕐᓂᖏᑕ ᐱᔾᔪᑎᒃᓴᖏᑕ ᒥᒃᓵᓄᑦ ᖃᐅᔨᓴᖁᔭᐅᔪᓂᒃ. 

 
 ᓇᓐᓄᒐᓲᑎᓂᒃ ᐊᒥᖅᑳᕐᓂᖏᑦ: ᑖᒃᑯᐊ ᐃᑯᐱᒡᕕᓕᕆᔨᒃᑯᑦ ᐊᒻᒪᓗ ᐅᖅᓱᖅᑑᕐᒥᐅᑦ 

ᐱᓕᕆᖃᑎᒌᑦᑎᐊᕐᓂᐊᖅᑐᑦ ᑲᑐᔾᔨᓗᑎᒃ ᓂᕕᖓᑖᓂᒃ ᓇᓐᓄᒐᓲᑎᓂᒃ 
ᐱᑎᑕᐅᖁᓪᓗᒋᑦ ᓄᓇᓕᖕᓂ ᐊᓯᖏᓐᓂ ᐅᖅᓱᖅᑑᒥᐅᓄᑦ ᓇᓐᓄᒍᑕᐅᖁᓪᓗᒋᑦ 
ᐃᑭᓴᕋᐅᑉ ᑕᕆᐅᖓᓂ ᓇᓐᓂᐊᕐᕕᖏᓐᓂ. 

 
 ᓇᓅᑉ ᓂᕿᖏᓐᓂᒃ ᐊᒥᖅᑲᐅᔾᔨᓂᖅ: ᑖᔅᓱᒪ ᓄᓇᓕᖕᓂ ᐋᖅᑭᒃᓱᖅᑕᐅᓯᒪᔪᑦ 

ᓇᓐᓂᐊᕈᑎᑦ ᒥᒃᓵᓄᑦ, ᐃᑯᐱᒡᕕᓕᕆᔨᒃᑯᑦ ᑮᓇᐅᔭᓂᒃ ᐊᑐᐃᓐᓇᕈᐃᓂᐊᖅᑐᑦ 
ᓇᓐᓄᒃᑕᐃᓕᒪᑎᑕᐅᓂᖏᓐᓂ ᐅᖅᓱᖅᑑᒧᑦ ᓇᒃᓯᐅᔾᔭᓄᑦ ᖃᖓᑦᑕᐅᑎᐅᖁᓪᓗᒋᑦ 
ᓇᓄᕕᓃᑦ ᓄᓇᓕᖕᓂ ᖃᓂᒋᔭᖏᓐᓂ ᓇᓐᓄᒃᑕᐅᓂᑯᓄᑦ 
ᑐᔪᖅᑕᐅᖃᑦᑕᕈᓐᓇᖁᓪᓗᒋᑦ ᓂᕿᓂᒃ. 

 ᑲᑎᒪᐅᑕᐅᓚᐅᖅᑐᑦ ᐊᒥᐊᓕᒃᑲᓂ ᐃᖃᓗᖕᓄᑦ ᓂᕐᔪᑎᓕᕆᔨᓄᓪᓗ ᑎᒥᐅᔪᑦ: 
ᑖᒃᑯᐊ ᐱᓕᕆᕕᐅᔪᑦ ᐊᒥᐊᓕᒃᑲᒥᐅᓂᒃ ᐃᖃᓗᖕᓄᑦ ᓂᕐᔪᑎᓕᕆᓂᕐᒧᓪᓗ ᑎᒥᖁᔪᓂᒃ 
ᐅᖃᖃᑎᖃᐃᓐᓇᕐᓂᐊᖅᑐᑦ ᓇᓐᓂᐊᖅᑕᐃᓕᒪᓂᐅᔪᖅ ᒪᑐᐃᖅᑕᐅᒃᑲᓐᓂᖁᓪᓗᒍ 
ᓇᑦᑎᓕᖕᒥᐅᑦ ᓇᓄᖅᓯᐅᕐᕕᖓᓂ ᒪᑭᓐᓛᒃ ᑲᖏᖅᖢᐊᓂ ᐊᒥᐊᓕᒃᑲᒥᐅᑦ ᖃᓪᓗᓈᑦ 
ᓇᓐᓂᐊᖅᑎᑕᐅᖃᑦᑕᕐᓂᖏᑦ ᐊᔪᕐᓇᕈᓐᓃᑐᐊᖅᐸᑦ ᒪᑐᐃᖅᑕᐅᒃᑲᓐᓂᖁᓪᓗᒍ 
ᖃᐅᔨᓴᐃᔭᕇᑐᐊᖅᐸᑕ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᖅᓱᐃᔭᕇᖅᐸᑕ. 
ᑖᑯᒃᐊᑦᑕᐅᖅ ᐊᓯᖏᑦ ᐃᑭᕋᓴᖕᓂ ᓇᓐᓂᐊᕈᓐᓇᐅᑏᑦ ᑭᖑᓂᐊᒍᑦᑕᐅᖅ 
ᐱᑦᑕᐃᓕᑎᑕᐅᔪᓐᓃᖁᒋᕙᕗᑦ. 

 
 
ᑭᒡᒐᖅᑐᖅᑎᒋᔭᐅᔪᑦ ᐆᒪᔪᓕᕆᔩᑦ ᑲᑐᔾᔨᖃᑎᒌᖏᓐᓄᑦ ᐊᖏᖅᓯᓚᐅᕐᒪᑕ ᐃᒪᓐᓇ 
ᕿᒥᕐᕈᓇᖕᓂᐅᕙᖕᓂᐊᖅᑐᖅ ᑮᓇᐅᔭᖅᑖᖅᑎᑦᑎᓂᕐᒧᑦ ᐱᓕᕆᐊᖑᖃᑦᑕᕐᓂᐊᕐᓂᖏᓐᓂᒃ 
ᑲᑎᒪᔨᕋᓛᓄᑦ ᑲᑎᒪᔨᐅᖃᑕᐅᓂᐊᕐᓗᑎᒃ ᑖᒃᑯᓄᖓ ᐊᑐᓂᑦ ᓄᓇᓕᖕᓂ ᐆᒪᔪᕐᓂᐊᖅᑏᑦ 
ᐃᒃᓯᕙᐅᑕᖏᓐᓂᒃ ᓄᓇᓕᖕᓂᙶᕐᓗᑎᒃ ᐊᒃᑐᖅᑕᐅᓯᒪᔪᓄᑦᐊᒻᒪᓗ ᐃᑯᐱᒡᕕᓕᕆᔨᒃᑯᓐᓄᑦ 
ᕿᑎᕐᒥᐅᓄᑦ ᐃᓱᒪᑕᐅᔪᖅ ᐃᓚᐅᓗᓂ. ᑖᒃᑯᐊ ᑮᓇᐅᔭᐃᑦ ᓄᓇᓕᖕᓄᑦ 
ᐊᑐᖅᑕᐅᓂᐊᖅᑐᑦ ᓇᓄᑎᒎᖏᑦᑐᖅ ᑮᓇᐅᔭᓕᐅᕈᑎᒃᓴᒃᑲᓐᓂᖏᓐᓂᒃ 
ᑐᙵᕕᐅᑦᑎᐊᖁᓪᓗᒋᑦ.  
 
“ᐊᖏᖃᑎᖃᕋᑦᑕ ᒪᑐᒥᖓ ᑕᒪᓐᓇ ᐱᓕᕆᐊᖑᓂᐊᖅᑐᖅ ᓄᓇᓕᖕᓂᑦ 
ᐱᓕᕆᐊᖑᑦᑎᐊᕆᐊᖃᕐᒪᑦ ᑮᓇᐅᔭᓕᐅᕈᑎᒃᓴᖏᓐᓂᒃ ᐱᕙᓪᓕᐊᔾᔪᑎᒃᓴᒃᑲᓐᓂᖏᓐᓂᒃ 
ᓇᓂᓯᖁᓪᓗᒋᑦ, ᐱᓗᐊᖅᑐᒥᒃ ᐃᓄᐃᑦ ᑕᐃᒃᑯᐊ ᐊᒃᑐᖅᑕᐅᓗᐊᖅᑐᑦ ᐊᐅᓪᓚᕈᔾᔨᕙᒃᑐᑦ 
ᓇᓐᓂᐊᕈᒪᔪᓄᑦ ᖃᓪᓗᓈᓂᒃ.” ᐅᖃᖅᑐᖅ ᐊᐃᐱᓕ ᐊᖅᑲᖅ, ᐃᒃᓯᕙᐅᑕᕆᔭᐅᔪᖅ 
ᑕᓗᕐᔪᐊᓂ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ.  “ᑲᑐᔾᔨᖃᑎᒌᑦᑎᐊᕐᓗᑎᒃ ᑭᓯᐊᓂ 
ᐱᓕᕆᖃᑎᒌᑦᑎᐊᕐᓗᑎᒡᓗ ᐃᓄᐃᑦ ᓄᓇᓕᖕᒥᐅᑦ ᓄᓇᕘᑉ ᒐᕙᒪᒃᑯᖏᓪᓗ, ᐃᓄᐃᑦ 
ᑲᑐᔾᔨᖃᑎᒌᖏᓪᓗ ᐊᓯᖏᓪᓗ ᑎᒥᐅᔪᑦ ᐱᔭᕆᐊᖃᕐᓂᐊᖅᑐᑦ. ᓄᓇᕘᑉ ᒐᕙᒪᒃᑯᖏᓐᓄᑦ 
ᑮᓇᐅᔭᐃᑦ ᐊᑐᐃᓐᓇᕈᖅᑕᐅᔪᑦ ᐊᒃᓱᐃᓗᒃ ᖁᔭᒋᔭᐅᓯᒪᕗᑦ ᐱᕙᓪᓕᐊᔪᓕᕆᓂᕐᒧᑦ 
ᐱᕚᓪᓕᕈᑕᐅᑎᑕᐅᓇᓱᐊᖅᑐᑦ. 
 
“ᐅᖅᓱᖅᑑᕐᒥᐅᑦ ᐊᒃᓱᐊᓗᒃ ᐊᒃᑐᖅᑕᐅᓂᕐᓗᒃᓯᒪᖕᒪᑕ ᑕᒪᑐᒧᖓ ᐋᖅᑭᒃᑕᐅᓯᒪᔪᒧᑦ. 
ᒥᓂᔅᑕᐅᑉ ᐸᕐᓇᒍᑎᓕᐊᖏᑦ ᑕᑯᓪᓗᒋᑦ ᐃᓱᒫᓗᒍᑎᒋᔭᑦᑎᓐᓂᒃ ᓈᓚᒐᓱᐊᖅᓯᒪᖕᒪᑕ 
ᐃᒃᐱᒍᓱᒐᓱᐊᖅᓯᒪᖕᒪᑕ, ᓂᕆᐅᒐᓱᑦᑎᐊᖅᑐᒍᑦ ᐊᒃᓱᕈᕐᓇᖅᑐᒃᑰᖅᑎᓪᓗᑕ ᐱᐅᔪᓂᒃ 
ᓄᐃᔪᖃᑦᑎᐊᕈᓐᓇᕐᓂᖓᓂᒃ ᓯᕗᓂᑦᑎᓐᓂᒃ ᑕᕙᙶᖅᑐᒥᒃ” ᐅᖃᖅᑐᖅ ᓘᐃ ᖃᒧᒃᑳᖅ, 
ᐃᒃᓯᕙᐅᑕᕆᔭᐅᔪᖅ ᐅᖅᓱᖅᑑᒥ ᐆᒪᔪᓕᕆᔨᓄᑦ ᑲᑐᔾᔨᖃᑎᒌᖑᔪᓄᑦ. “ᐊᒃᓱᐊᓗᒃ 
ᐃᓱᒫᓗᒍᑎᖃᕋᑦᑕ ᐃᓄᐃᑦ ᖃᐅᔨᒪᔭᑐᖃᖓ ᐊᑐᖅᑕᐅᖃᑦᑕᕆᐊᖃᓕᕐᓂᖓᓂᒃ 
ᓯᕗᓂᑦᑎᓐᓂ ᐋᖅᑭᒃᓯᖃᑦᑕᕐᓂᐊᖅᑲᐅᑎᓪᓗᒋᑦ ᓇᑦᑎᓕᖕᒥᐅᑦ ᓇᓄᖅᓯᐅᕐᕕᖓᓂ ᒪᑭᓐᓛᒃ 
ᑲᖏᖅᖢᖓᓂ ᓇᓐᓄᒍᑎᒃᓴᓂᒃ. ᐅᕙᖓᓕ ᐃᒃᐱᒍᓱᒃᑐᖓ ᒥᓂᔅᑕ ᐅᕙᑦᑎᓐᓂᒃ 
ᑕᑯᑎᑦᑎᑦᑎᐊᕐᓂᖓᓂᒃ ᑕᒪᑐᒧᖓ ᐊᒃᓱᕉᑎᖃᕐᓂᐊᕐᓂᖓᓂᒃ 
ᑲᔪᖏᖅᑕᐅᑎᖃᕐᓂᐊᕐᓂᖓᓂᒃ. 

ᕕᕕᐊᓐ ᐊᕐᓇᕕᒐᖅ, ᑭᒡᒐᖅᑐᖅᑎ ᐃᖃᓗᖕᑑᑦᑎᐊᓂ ᐆᒪᔪᓕᕆᔨᒃᑯᖏᓐᓄᑦ 
ᖁᕕᐊᓱᓚᐅᖅᑐᖅ ᐃᒪᓐᓇ “ᑖᒃᑯᐊ ᐃᑯᐱᒡᕕᓕᕆᔨᒃᑯᑦ ᑭᐅᓯᑦᑎᐊᕐᓂᖏᓐᓂᒃ ᑕᒪᑐᒥᖓ 
ᐊᑲᐅᙱᓗᑕᑦᑎᓐᓄᑦ”. ᐊᖅᑯᑎᒋᓪᓗᓂᐅᒃ ᒥᓂᔅᑕᐅᑉ ᐸᕐᓇᒍᑎᓕᐊᖏᓐᓂ 
ᓇᓗᓇᐃᔭᖅᓯᒪᓂᖏᑦ. 
 
“ᑕᒪᓐᓇ ᐅᕙᑦᑎᓐᓄᑦ ᐊᒃᓱᕈᕐᓇᖅᑐᒻᒪᕆᐅᓯᒪᖕᒪᑦ ᑭᒃᑯᑐᐃᓐᓇᕐᓗᑦ ᑕᒪᑐᒥᖓ 
ᐱᓕᕆᐊᖃᖅᓯᒪᔪᓄᑦ ᐃᓘᓐᓇᖏᓐᓄᑦ. ᑲᑎᒪᐃᓐᓇᖅᑎᓪᓗᑕ ᐅᓪᓘᖕᓂᑦ ᒪᕐᕉᖕᓂᒃ 
ᑕᐃᒪᙵᓂᑦ ᓇᓗᓇᐃᖅᓯᓯᔪᖅ ᐃᓄᒃᑎᒍᑦ ᐱᓕᕆᖃᑎᒌᑦᑎᐊᕈᒪᓂᖃᕐᓂᑦᑎᓐᓂᒃ 
ᐅᖃᐅᓯᐅᓯᒪᔪᑦ ᑕᑯᓪᓗᒋᑦ,” ᐅᖃᓚᐅᖅᑐᖅ ᐱᓕᑉ ᑲᑦᓗᓐ ᕿᑎᕐᒥᐅᑦ ᐆᒪᔪᓕᕆᔨᒃᑯᖏᑕ 
ᑲᑐᔾᔨᖃᑎᒌᒃᑯᖏᓐᓃᙶᖅᑐᖅ. 
 
ᑐᓴᕆᐊᒃᑲᓐᓂᕈᒪᒍᕕᑦ ᐅᑯᐊ ᐅᖃᖃᑎᒋᔪᓐᓇᖅᐸᑎᑦ: 

 
 
ᔭᐃᓐ ᑰᐳ 
ᐊᐅᓚᑦᑎᔨᒧᑦ ᐃᑲᔪᖅᑎ 
ᐃᑯᐱᕕᓕᕆᓂᕐᒧᑦ ᒥᓂᔅᑕᐅᑉ ᐊᒡᓚᒡᕕᐊᓂᑦ 
ᓄᓇᕘᑉ ᒐᕙᒪᒃᑯᖏᓐᓄᑦ      

(867) 975-5005                                                                                    
(867) 975-5095                                  

   : jcooper@gov.nu.ca  
 
ᓘᐃ ᖃᒧᒃᑳᖅ  
ᐅᖅᓱᖅᑑᒥ ᐆᒪᔪᓕᕆᔨᒃᑯᓐᓄᑦ ᑲᑐᔾᔨᖃᑎᒌᒃᑯᓐᓄᑦ  
ᐅᖅᓱᖅᑑᒥ  

(867) 360-6028                                                                                    
(867) 360-6913   

 
ᕕᕕᐊᓐ ᐊᕐᓇᕕᒐᖅ  
ᐃᖃᓗᒃᑑᑦᑎᐊᓂ ᐆᒪᔪᕐᓂᐊᖅᑎᓄᑦ ᑲᑐᔾᔨᖃᑎᒌᒃᑯᓐᓄᑦ 
ᐃᖃᓗᒃᑑᑦᑎᐊᕐᒥ 

(867) 983-2426                                                                                    
(867) 983-2427 

 
ᐊᐃᐱᓕ ᐊᖅᑲᖅ 
ᑕᓗᕐᔪᐊᓂ ᐆᒪᔪᕐᓂᐊᖅᑎᓄᑦ ᑲᑐᔾᔨᖃᑎᒌᒃᑯᓐᓄᑦ 
ᑕᓗᕐᔪᐊᓂ 

(867) 561-5066                                                                                                                                 


